
467 hitz
Mende laurdena igaro da Ameriketako Estatu Batuetako mediku talde batek lehen aldiz emakume baten umetokian sortutako umekia beste emakume baten umetokira aldatu zuenetik.

Bizitza sortzeko beste bide bat

Arantxa Elizegi

Benetan ederra da haurra». Horiek izan ziren John E. Busterren lehen hitzak, 1984ko otsailaren 4 hartan. Mende laurdena igaro da geroztik, enbrioien lehen transplante arrakastatsua egin zutenetik, alegia. Horrek beste teknikekin haurdun geratzea lortu ez zuten emakumeen itxaropena berpiztu zuen. Bizitza sortzeko beste bide bat zen. 

Sei urte lehenago, 1978ko uztailaren 25ean, jaio zen in vitro sortutako lehen haurra. Enbrioien transplanteak badu antzekotasunik teknika horrekin, baina ez da berdina. Lehen kasuan, Busterrek berak azaldu zuen eran, haurdun geratu nahi duen emakumearen obulu bat hartzen da kirurgia bidez, eta laborategian ernaltzen da, ondoren emakumeari ezartzeko. Bigarren kasuan, aldiz, ez da kirurgia edo anestesiarik behar. Lehen aldi hartan, intseminazio artifiziala egin zioten lehen emakumeari, sabelean haziko zuenaren senarraren esperma erabilita. Ondoren, intseminatu eta bost egunera, lehen emakumearen umetokiaren edukia xurgatzen da, eta umekiak akatsik ez badu, bigarrenaren umetokian ezartzen dute. 

Lehen umekia arrakastaz transplantatzea lortu zuen Kaliforniako Unibertsitateko Medikuntza Eskolako zientzialari taldearen esanetan, umekia sabelean haziko duen emakumeari ezartzen zaion unean, litekeena da hura mikroskopioan soilik ikusi ahal izatea, ziurrenik zortzi edo hamar zelulaz soilik egongo delako osatua. 
Kontu handiz egin beharrekoa 

Transplantea ondo atera dadin, baina, badira kontuan hartu beharreko bestelako neurriak ere. Besteak beste, obulua ematen duen emakumearen eta enbrioia jasoko duenaren ziklo hormonalek sinkronizatuta behar dute egon. Busterrek eta haren taldeak ez zuten lehenengotik lortu. Aurretik 46 transplante egin zituzten erabat asmatu arte. Dena den, teknika hori lehendik ere erabiltzen zen, baina soilik animalietan. Esperimenturako bere burua eskaini zuen emakumeak 30 urte inguru zituen, eta zortzi urte zeramatzan haurra izateko ahaleginetan. 

Duela 25 urte Busterrek berak azaldu zuenez, enbrioiak transplantatzeko teknika obulutegietako arazoak edo obulu akastunak dituzten emakumeentzat da egokiena, betiere beste emakume baten obulua onartzeko prest baldin badaude. «Ama benetan pozik dago, eta gu harro azkenean ere lortu dugulako», nabarmendu zuen zientzialariak 1984ko otsailaren 4 hartan. Haurra bi aste lehenago jaio zen, osasuntsu. 

Ameriketako Estatu Batuetan garatu zuten teknika hura, duela mende laurdena. Orduan ere askok hitz egin zuten hori egitearen aurka, «umetokia alokatzea» bezala zela zioten, alegia, beste emakume bati ordaintzea norberak izan ezin duen haurra izateko. Ordutik hona, ordea, gauzak asko aldatu dira, eta dagoeneko badira transplanteen inguruan sor daitezkeen arazoak zehazten dituzten legeak. 

Hala ere, duela egun batzuk zortzikiak izan zituen AEBetako emakumearen inguruko albisteek beste behin piztu dute eztabaida. Askoren ustez, lehendik seme-alabak dituztenen kasuan gehiago mugatu beharko litzateke halako teknikak erabiltzeko aukera. Aldi bakoitzean ezarri ahal diren enbrioi kopurua mugatzeko ere eskatzen dute horiek. 

 Zenbakia 

47.000


Transplanteak. Duela mende laurdena AEBetan lehen enbrioi transplantea egin zenetik, beste 47.000 transplante egin dira herrialde hartan. Gehienak ondo atera dira. Ondorioz, horien inguruko legedia ere zorroztu egin du Washingtonek. 

